
Årsmelding Gulen kyrkjelege råd og Gulen 

kyrkjelege fellesråd 2020 

 
Frå besøket av Sunnivaseglasen (www.sunnivaseglas.no)  der fire ungdomar deltok. Her ved krossen i 

Krossteigen, Eivindvik. 

Frå venstre: Dina Øien frå Florø, Victoria Lid frå Os, Sunniva Aadland Høen, Oslo/Selja, Elisabeth 

Osdal frå Stad.  

 

Alle er velkomne - ingen er perfekte - alt kan hende 

Slik står det på heimesida til kyrkja i Gulen, og i dette ligg nok meir visdom enn det som var 

tenkt då det blei skrive. Pandemi-året 2020, då det vesle viruset som blir kalla covid 19 

snudde om på alt. I kyrkjene våre inviterar vi til gudsteneste, dåp, konfirmasjon og samlingar 

av ulike slag, og vanlegvis så ynskjer vi alle velkomne til kyrkje. Så blei verda annleis, og det 

handla meir om å avgrense, utsetje eller avlyse all aktivitet, og ikkje minst avgrense kor 

mange som kunne delta. Ingen greidde å forutsjå det, og etter kvart har vi hatt nok med å 

henge med på nasjonale, regionale og lokale  smittevernrestriksjonar. Det som vi hadde 

planlagt ei veke har vore  uråd å gjennomføre neste, og både stab og tillitsvalde har blitt 

utfordra på  til ei kvar tid vere oppdatert og ajour. I denne tida har vi lagt vekt på å vere med 

på den «nasjonale dugnaden», og hindre denne pandemien frå å spre seg utover land og rike 

utan kontroll. For staben har det vore krevjande, men alle har følgt opp dei ulike råda på sin 

plass. Kurs i reinhald i kyrkjene har blitt gjennomført, men også der har det vore mykje å 

passe på, med reglar for bruk av puter i benken, kyrkjekaffi, offer og nattverd der reglane 



endra seg stadig vekk. Det gledelege er at det ikkje har vore smitteutbrot knytt til kyrkjelege 

sermoniar i Gulen, det er vi svært takksame for. Det må også seiast at det har vore eit godt 

samarbeid med smittevernlegen, og god rådgjeving og rettleiing på korleis vi i kyrkja kunne 

følgje opp tiltaka best mogeleg. 

Omtrent samtidig med at «korona-året» starta 12.mars, skulle Gulen få ny prest. I starten av 

året var Bjørn Magne Hansen og Geir Sørebø framleis i vikarteneste, men frå  påsketider 

skulle nytilsett prest Per Børge Hillestad ta over.Det har sine utfordringar å starte samtidig 

med ein pandemi, og Per Børge starta ikkje opp før etter påske. Ikkje det enklaste å vere ny 

på ein stad når ein skal halde avstand, ikkje gå på besøk og vere forsiktig med kontakt, men 

Per Børge greidde likevel å få kontakt med dei han møtte, sjølv om det var avgrensingar.Men 

starten blei likevel langt frå kva som var forventa, det var berre å innrette seg på beste vis, 

og staben har prøvt tilrettelegge så godt som råd. 

Noko av det som kjem til å stå att etter dette året er dei digitale gudstenestene presten vår,  

Per Børge Hillestad  produserte, gudstenester av høg kvalitet både når det gjeld innhald og 

teknisk. Pinsegudstenesta blir vanlegvis lagt til Gulatinget, men då det blei klart at den ikkje 

kunne gjennomførast sette presten i gang med å planlegge ei digital gudsteneste i staden. 

Den blei godt motteken, og den nådde lengre ut enn ei vanleg pinsegudsteneste nokon gong 

vil gjere. Erfaringa var så god at at til jul kom det ei bestilling  frå prosten, som ynskte å få 

produsert ei julegudsteneste frå Gulen, Solund og  kyrkjene i Nordhordaland. Dette blei eit 

stort prosjekt, med mange involverte, mykje reising og mange opptak før alt kunne 

redigerast og leggast ut julafta.Men  på denne måten kunne folk som ikkje kunne gå til kyrkje 

julafta slik dei bruka gjere  sitje heime i sofaen og  gå inn i jula saman. Annleis, men likevel 

eit fellesskap ved inngangen til jula. 

Når vi ser tilbake på dette året, så tenkjer eg spesielt på konfirmantane. Det blei eit svært 

spesielt år for dei, som måtte utsetje konfirmasjonane til hausten. Samtidig starta eit nytt 

kull opp, og alle såg fram til litt meir «normale» tider. Pandemien har vart  lenger enn vi 

trudde, og det har  medført tilpassingar på alle områder i det kyrkjeleg arbeidet. Slik ser det 

også ut til å bli vidare inn i 2021, så vi må berre halde mot i kvarandre, halde smitten unna 

og ta vare på kvarandre så godt vi kan. 

Dette er det første året mitt som kyrkjeverje i Gulen, og eg vil takke for god mottaking. 

Samarbeidet med stab og  med Gulen kyrkjelege råd/fellesråd har vore godt, det same har 

samarbeidet med kommunen. Mi oppleving er at kyrkja i Gulen står sterkt som 

tradisjonsberar, samtidig som ein er open for nye arbeidsformer. Det har sjølvsagt til tider 

vore tungt å måtte avlyse samlingar, td med heile konfirmantkullet, men nye-presten har 

prøvt tilpasse samlingane så godt det let seg gjere. Vilkåra dette året har vore spesielle for 

alle. 

Det eg mest ynskjer for 2021 er at vi  på nytt kan ynskje  alle velkomne til kyrkje, og at vi 

der i fellesskap  kan vere nær både Gud og menneske! 

Ingunn Sognnes 

Kyrkjeverje 



 

Råd og utval 

Det har vore 7 møter i Gulen kyrkjeleg råd / Gulen kyrkjelege fellesråd. 

Perioden til GKR starta opp 01.11.19, medan GKF starta 01.12.19 (etter valet). 

2020 er det første året med berre eitt råd, og i saker som skal handsamast i fellesrådet så 

tiltrer kommunal representant. I kvart av sokna er det eit sokneutval, der to av 

rådsmedlememe er med. 

Det er oppnemnt ei AU som består av leiar, nestleiar, prest og kyrkjeverje. 

 Administrasjonsutvalet  har bestått av tre frå fellesrådet og to fråd ei tilsette: 

Frå fellesrådet: Kåre Sigurd Krakhella, Mina Andreassen og Åse Haugen  

 Frå  dei tilsette: Margrethe Skåden og Peter t. Jobbagy. 

Medlemar og vara  i Gulen kyrkjelege råd, GKR,  og fellesrådet, GKF 2020: 

Sokn Medlem Vara 

Brekke Einar Takle Jan Even Østerbø 

 Kåre Sigurd Krakhella, nestleiar Herfinn Takle 

  Olaug Tveit Evensen 

Gulen Åse Haugen, leiar Asbjørn Karl Neverdal (døydde i 
okt) 

 Haldis Steine Anita Vevang Nilsen (fritak frå 
15.des) 

  Elin Systad Lihaug 

Mjømna Anne Kristine Eventh Ytreøy Bente Iren Haugen 

 Mina Cathrin Dahl Andreassen Sølvi-Ann Oddekalv 

  Arve Mjømen 

Geistleg repr Bjørn Magne Hansen- til påske 
Per Børge Hillestad- etter påske 

Geir Sørebø- til påske 
Bjørn Magne Hansen- etter påske 

Kommunal repr i 
GKF 

Odd Harald Eide Ingolf Wergeland 

 

Tilsette 

Frå oktober 2019 har kyrkjeverje Trude Brosvik permisjon pga politiske verv, og Ingunn 

Sognnes er kyrkjeverje i eit 4-års vikariat. 

Tilsett Stilling storleik  

Ingunn Sognnes Kyrkjeverje 80 %  

Margrethe Skåden Kontorfullmektig 20 %  

Peter T. Jobbagy Organist 60 %  

Peter T. Jobbagy Kyrkjelydspedagog 
 

26%  



Peter T. Jobbagy Kyrkjetenar Mjømna 14 % Fast tilsett frå mai 

Astrid Øie Tveit Kyrkjetenar Gulen 17%  

Randi Trædal Kyrkjetenar Brekke 14%  

Aage Olav Sandal Klokkar 5%  

 

 Maren Daae Eide har blitt innleigt  i inntil 10% til konfirmantarbeidet slik som tidlegare. 

Av dei samla 2,36 årsverka er det to menn ( 105 %) og fire kvinner (131 %) 

 I tillegg kjem prest i 100% stilling, men  GKF er ikkje  arbeidsgjevar for presten. 

Klokkartenestene i Brekke og Mjømna blir løyst av frivillige, medan Aage Sandal er klokkar i Gulen. 

      

Frå innsetjingsgudstenesta til Per Børge Hillestad 23.august i Gulen kyrkje. 

 

Gudstenester, dåp og  konfirmasjonar 

Kullet 2019/20 

Kullet 2019-2020 fekk dessverre konfirmasjonsgudstenestene sine utsett frå våren til hausten på 

grunn av Covid-19. Men 6. september vart det arrangert ei flott konfirmasjonsgudsteneste i Brekke, 

og 26. september vart det arrangert to flotte konfirmasjonsgudstenester i Eivindvik. Vi arrangerte to 

gudstenester istadenfor ei på grunn av gjeldande smittevernsreglar med begrensingar i antal 

deltakarar. Ola Johannes Jordal, som har fungert som konfirmantleiar saman med Helle Kartveit og 

Maren Daae, var sjukemeldt, så Geir Øy var liturg for konfirmantane i Brekke, medan Per Børge 

Hillestad konfirmerte i Eivindvik. Helle Kartveit og Maren Daae heldt rørande innlegg og fortalte frå 

konfirmantåret begge stader. 

 

Kullet 2020/21 

Vi er glade og takksame for 19 konfirmantar i år. Desse er fordelt med to frå Mjømna/Byrknes, 5 frå 

Eivindvik, 5 frå Dalsøyra og 7 frå Brekke. Konfirmantarbeidet har vært leia av Maren Daae og Per 

Børge Hillestad, og undervisninga har til tross for Covid 19 stort sett fått gå som normalt på 



onsdagane. I år, som tidlegare, var undervisninga halden på Dalsøyra skule/samfunnshus. Ein fredag 

arrangerte vi pizza og kinokveld i presteboligen, med Maren som glimrande kokk. Ein planlagt pizza 

og kinokveld måtte avlysast på grunn av  Covid-19..  

 

Konfirmantene var med og lagde til ei flott pilegrimsgudsteneste knytta til Sunnivaseglasen  frå Selja 

til Bergen. Seglasen vart arrangert av Bjørgvin bispedømme saman med blant andre kystpilegrimsleia, 

og Eivindvik som er utpeika som nøkkelstad for kystpilegrimar var eit sjølvsagt stopp på ferda. 

Gudstenesta inneheldt flotte innslag av dans og solosong, og konfirmantane deltok også med 

liturgiske innslag. Kyrkjelyden sette stor pris på konfirmantane si deltaking. Konfirmantane har også 

delteke på vanlege gudstenester med ulike oppgåver.  

 

Digitale gudstenester 

 

Pinsedag kunne vi på grunn av COvid-19 ikkje arrangere vanleg gudsteneste, og løysinga vart ei digital 

gudsteneste frå Gulen. Barn og unge stilte flott opp som liturgar og gjorde ein framifrå innsats. Vår 

gode klokkar Aage Sandal heldt eit flott innlegg om Gulatinget og historia rundt det. Ei utvida 

kyrkjesonggrupp song  under glimrande leiing av Anne Tveit, dei song salmar som lyfta oss like til 

himmels, og Ingelin F. Olsen song rørande inn i hjarta våre med si vakre stemme. Maia Wesenlund 

Hjønnevåg og Hans Høie traff oss i sjela med si nydelege tolkning av velsigninga. Gudstenesta var 

produsert av vår nye prest Per Børge Hillestad.  

Julafta arrangerte vi vanlege julegudstenester, men på grunn av begrensingar i antal deltakarar så 

lagde presten ei digital julegudsteneste frå heile nordhordland prosti. Denne inneheldt besøk i fleire 

av kyrkjene våre og både prestar og dyktige solosangarar deltok. Eit flott alternativ til dei som ikkje 

fekk høve til å møta opp fysisk i kyrkja. 

 

 Tal gudstenester, døypte, konfirmerte og vigde 2020 vs 2019: 

Sokn Gudstenester 
2020/2019 

Døypte 
2020/2019 

Konfirmerte 
2020/2019 

Vigde 
 2020/2019 

Gulen 22 / 25 9 / 6 18 / 18 1 / 0 

Brekke 15 / 19 5 / 2 6 / 9 0 / 0 

Mjømna 16 / 20 6 / 6 0 / 5 1 / 6 

Nokre av gudstenestene var reine dåps-sermoniar med kun dåpsfølget til stades pga korona-tiltak. 

Trusopplæring 

Når det gjeld trusopplæring så har det vore utfordrande å gjennomføre ein del av tiltaka pga korona-

restriksjonane. Det blei gjennomført to samlingar med minikonfirmantar på Byrknes i februar/mars, 

men minikonfirmanthelga på Alværa måtte avlysast, for då slo pandemien til. Heldigvis fekk vi 

gjennomført utdeling av 4.- og 6.årsbok på hausttakkefesten i alle kyrkjene, og dei som ikkje var til 

stades fekk tilsendt boka i etterkant. Tårnagentsamling blei gjennomført i Brekke i oktober. Det blei 

arrangert ei pilegrimsgudsteneste i Gulen kyrkje 1.september i samband med at Sunnivaseglasen 

kom innom Eivindvik, og der var både dei fire unge som var med på ferda og kofirmantane med i 

gudstenesta. 



Vanlegvis inviterar kyrkja både barnehagar og skuleklassar til besøk i kyrkja, og til skulegudsteneste 

før jul. I år gjekk dette ut pga korona-restriksjonane. 

 Sokna 

Kvart sokn har i den nye ordninga eit sokneutval. Det er ikkje eit formelt organ, men er  viktig for å 

vere nær den einskilde kyrkjelyd og bidra praktisk i det kyrkjelege arbeidet, samtidig som ein har 

kontakt inn mot Gulen kyrkjelege råd. Sokneutvala har blant anna  oppgåver som kyrkjevertar, gjer 

dugnad og kjem med innspel til GKR. 

Sokneutval  

Brekke Kåre Sigurd Krakhella, leiar, Einar Takle, Jan Even Østerbø, Herfinn Takle, Olaug Tveit 
Evensen, Synnøve Bjordal Giil, Marit Sætre, Berit Tveit Solheim, Grethe Brekken 
Oppedal 

Gulen Åse Haugen, leiar, Haldis Steine, Asbjørn Neverdal (til okt), Anita Vevang Nilsen, Elin 
Systad Lihaug, Eirik Halsnes, Kjersti Anne Utvær Nordgulen, Judith Avril Adams 

Mjømna Bente Iren Haugen, leiar, Anne Evjenth Ytreøy, Mina Dahl Andreassen, Sølvi-Ann 
Oddekalv, Arve Mjømen, Erene Oddrun Wilberg, Heidi Rosseland, Gunnlaug Oddny 
Birknes. 

 

Brekke v/ Kåre Sigurd Krakhella 

Året 2020 var første året med felles sokneråd og sokneutval for Brekke. Det har difor ikkje vore 
sokneutvalet si oppgåve å handsame formelle saker, eller saker som er felles for sokna. Og på grunn 
av korona-smitten har det vore svært liten aktivitet i utvalet. 

Vi valde etter ei stund med smitterestriksjonar å innstille servering av kjeks og kaffi i kyrkja. 
Kyrkjeverten si oppgåve har etter det avgrensa seg til å registrere frammøtte. 

Det blei gjennomført dugnad på kyrkjegarden i byrjinga av mai. Her hadde også Bygdekvinnelaget 
gjort ein innsats, så det blei rydda godt opp. 

På hausttakkefesten delte vi ut posar med frukt til borna. Juleverkstaden kunne i midlertid ikkje 
gjennomførast. 

Sokneutvalet gav også i år ein blome til dei som har mista ein av sine i året. 

Vi har fått storskjerm i kyrkja til bruk under gudstenesta. Denne må stå på golvet for å unngå 
søknadsplikt. 

Jan Ivar Kjelby har laga og gitt kyrkja eit høveleg bord til å plassere storskjermen på så den kjem i 
passande høgde. Jens Brekke har laga og gitt oss ein stabil og god juletrefot i stål. Takk til desse to. 

Vi har også teke i bruk broderte dåpsdukar, laga av Anne Kristine Evjenth Ytreøy.  

Brekke sokneutval har hatt to møter og handsama 13 saker. I tillegg har vi hatt ein del kontakt på e-
post og telefon. 

Olaug Tveit var utsending til digitalt årsmøte i NMS. 

Friviljug klokkarteneste som vart utførd på dugnad: Bjarne Tveit, Bodil Bjørlo Takle, Kristin Kjelby, 
Ragnar Mundal, Olaug T Evensen, Kirsti Hjellum. Bodil Bjørlo Takle har teke  over for Kirsti Hjellum. 

 

 



Gulen v/ Åse Haugen 

Det har blitt gjennomført 2 møter i sokneutvalet. 

I vår deltok sokneutvalet på dugnad på kyrkjegarden. Til vanleg brukar Pensjonistlaget å vere med, 
men det blei ikkje aktuelt pga korona. 

Før konfirmasjonane i haust var det dugnad inne i kyrkja med rydding og reinhald. 

På innsetjingsgudstenesta for presten  hadde alle sokneutvala i fellesskap ansvar for kyrkjekaffi. 

Sokneutvalet har bestemt at som eit viktig trusopplæringstiltak skal også de frå Gulen få tilsendt 4.-
og 6.-årsbøkene om dei  ikkje kan møte i kyrkja. 

 

Mjømna v/ Bente Haugen 

Som for alle andre vart aktiviteten til Mjømna sokneutval i 2020 noko redusert pga 
coronapandemien, men ein del aktivitet har vi hatt. 
  
Eldretreff på Byrknes bu- og omsorgssenter. 
Det var i 2020 kun to eldretreff på Byrknes bu- og omsorgssenter. Desse vart gjennomførte  siste 
tirsdag i januar og i februar.  Det var andakt ved  Bjørn Magne Hansen. Sølvi-Ann Oddekalv og Anne 
Ytreøy fra sokneutvalet serverte heimebakst og kaffi. Det var som vanleg eit åresal, der pengane som 
kom inn skal gå tilbake til eldretunet i form av noko som kan komme dei til nytte. 
  
Konfirmantdugnad. 
Mjømna sokn hadde i 2020 kun ein konfirmant. Han blei konfirmert i Eivindvik, men hadde sine 
dugnadstimar i soknet vårt. Han brukte et par av timane sine på eit av eldretreffa våre, der han 
bidrog med nydeleg song. 
  
Utegudsteneste på Sande. 
Per Børge, saman med sokneutvalet, arrangerte ein familiedag med utegudsteneste på Sande. På 
grunn av regn måtte vi trekke inn i grendahuset etter gudstenesta. Der serverte sokneutvalet pølser, 
kaffi, saft og eigenproduserte kaker. Vi hadde òg utlodning med åresalg (papirårer på grunn av 
smittefaren).  Sokneutvalet sørga  for gevinstar,  både sjølvlaga,  kjøpte og gåver frå andre. Dette vart 
ein vellukka dag, slik at vi ønskjer å arrangere ein ny familiedag til sommaren. 
  
Dugnad. 
Sokneutvalet hadde også våren 2020 dugnad både i kyrkja og på kyrkjegarden. Da vi måtte ta omsyn 
til smittevern og avstand til kvarandre, var det kun sokneutvalet som deltok. I kyrkja blei det vaska og 
rydda, medan vi på kyrkjegarden valde å fjerne kransar som var lagt på gravene før jul, og som ikkje 
var fjernet av pårørande. Mina Dahl Andreassen og Kim Rambjørg fjerna òg ei rotvelt 
frå  kyrkjegarden. Elles har det blitt kosta, og det har blitt klipt vekk ein del kvistar i hekken.   

Klokkartenesta blei utførd på dugnad. 
  
Møte i sokneutvalet (såkalla kjøkkenmøte). 
Sjølv om året var prega av at kyrkja i periodar har vore heilt eller delvis stengt, har soknutvalet likevel 
jobba aktivt. I januar og februar hadde vi, tradisjonen tru, sokneutvalsmøte på aktivitetsrommet på 
"Tunet", der også presten var til stades. Seinere på året blei møta mer sporadiske etter som det var 
behov for det. Vi har mellom anna begynt å planlegge maling av dåpssakrestiet og oppussing av 
bårerommet. Noko av arbeidet der kan gjerast på dugnad. Dette kan vi sjølvsagt berre greie dersom 
smittevernreglane ikkje set ein stoppar for dugnadsarbeidet vårt. Vi har òg valgt å jobbe som om 



coronaperioden snart er over, slik at vi kan realisere nokre av planane vi har. I forkant av møte i 
Gulen Kyrkelege Råd, der to av medlemmene i sokneutvalet er med, har vi gjerne hatt kortare 
møte/treff for å høyre om det er noko medlemmene ønskjer skal bli teke opp på møte i GKR, eller om 
det er kommentarar til saklista for møtet. Sokneutvalet har engasjert seg for å få på plass heilt ny 
rullestolinngang. For oss er det viktig at alle får høve til å komme med sine meiningar.  
  
 

Kyrkjer og kyrkjegardar 

Brekke: Ny tårndør er på plass i tårnet på Brekke kyrkje, og ferdigstilling av maling / vøling av 

arbeid hovudsakeleg utført i 2019. Prosjektet som gjeld endring inne i kyrkja, utskifting av benkar 

mm er ikkje kome i gang, då det ikkje er utarbeida og godkjent endeleg prosjektplan. Gulen 

kyrkjelege råd/ fellesråd  har vore på synfaring, og også vore på besøk i Hyllestad kyrkje med 

orientering om prosjektet der. Fellesrådet vil arbeide vidare med saka. 

     

 

Oppedal gravplass: Etter at den gamle og store granhekken vart fjerna i 2019 har det vore 

sett av midlar til å få opp eit nytt gjerde. I desember kom det på plass, med ny port i enden 

av gravplassen. Dette skal vere av god kvalitet og halde lenge. I tillegg er klokkestøpulen 

vedlikehelden. I haust datt eit stort tre ned på gravplassen, men heldigvis blei ingen 

gravseinar skadde, berre gjerdet fekk seg ein liten trøkk.  

 

 

 

 

 

 

 



 

Ny hovuddør i Gulen kyrkje sett inn i september 2020. 

        

 

Gulen: Hovuddøra i kyrkja har stått mot ver og vind i over 30 år, men i haust blei trykket for 

stort, og nedste bordet blei pressa inn. Det viste seg at det var ein del rote i døra, og etter ei 

vurdering vedtok fellesrådet å bestille ny dør. Den nye døra kom på plass i september, ei 

skikkeleg praktdør. Dei andre ytterdørene har også blitt vølte og malte oppatt, så no tek det 

seg fint ut, samtidig som dørene er gode å få opp.  

          

Gulen gravplass: I september blei dei store trea ved parkeringsplassen tekne vekk, samt to 

poplar som stod inne på gravplassen. Kommunen hadde innhenta ei fagleg vurdering både på 



desse trea og dei nedanfor kommunehuset, og ikkje minst av HMS-omsyn var tilrådinga å ta 

dei ned. I samband med dette arbeidet blei også skråninga ovanfor parkeringsplassen rydda 

for busker og kratt, og etter all oppryddinga har vi fått ein mykje større parkeringsplass, 

innsyn over heile gravplassen og mykje meir lys inn på gravene nær gjerdet. I desember blei 

det lagt asfalt på parkeringsplassen, og boss-spanna oppe ved kyrkja blei flytta ned dit. Det var 

på tide å få dei vekk frå kyrkjeveggen, og no vil bossbilen tømme spanna når han køyrer forbi.  

 

 

 

Mjømna: Dåpsakrestiet i kyrkja har fått seg ei skikkeleg oppgradering, mesteparten gjort på 

dugnad. Det er no betre tilhøve både for dåpsborn med foreldre, men også når ein skal 

førebu kyrkjekaffi. Dei gamle skåpa er sett opp på gangen ved galleriet, det trengs for 

oppbevaring av utstyr til jul, påske ol. 

Elles har det blitt arbeidd med å finne ei løysing for ny rullestolinngang. Den gamle er vakker, 

ligg fint langs kyrkjeveggen og har vore tenleg lenge, men rullestolane har blitt større og 

elektriske, og har vanskar med å kome inn gjennom døra. Dessutan er det eit problem ved 

gravferder, då er det for trongt å kome forbi kista inne i kyrkja, i og med at inngangen for 

rullestolbrukarar er framme. 

I oktober var det synfaring med repr frå bispedømekontoret, kommunen og sokneutvalet, og 

ein var samde om at det må finnast ei løysing på oppsida av kyrkja, med heilt ny inngang inn i 

våpenhuset. Fellesrådet vil arbeide vidare med dette prosjektet. 

 

 



 

Økonomi 

Dette er første året med felles rekneskap for dei tidlegare sokna og fellesrådet. Det har vore gitt 

uttrykk for at ein ynskjer å ha oversikt over kva som er samla inn i dei ulike kyrkjene av offer, og 

sameleis om det er gitt gåver til spesielle føremål. Dette er ivareteke i rekneskapsføringa.  

Tiltak knytt til korona-pandemien gjer også utslag i rekneskapen, og aktivitetsbaserte kostnader knytt 

til trusopplæring og konfirmantar er difor under budsjett. Det same er skyss-godtgjeringa. Når det 

gjeld utgifter til straum er dei reduserte som resultat av lågare prisar, men også knytt til færrre 

gjennomførde gudstenester. Det inneber også færre offringar, og overføring av innsamla midlar og 

midlar til eige arbeid er sterkt redusert. Kirkens Nødhjelp sin fasteaksjon blei gjennomført digitalt. 

Det har blitt gjort vedtak utover opprinneleg  budsjett når det gjeld innkjøp til utstyr i kyrkjene, og til 

ny hovuddør i Gulen kyrkje. Kostnader knytt til avgifter, gebyr og lisensar aukar, og med dagens 

digitale utvikling vil dette halde fram då det stadig er nye lisensar som må på plass.  

I haust blei det lagt inn giro i kyrkjelydsbladet, noko som resulterte i gåver på tilsaman kr 84.550,- Det 

gir eit overskot på kr 36.046,05 som er avsett på fondet til bladet.  

Rekneskapen for Gulen kyrkjelege fellesråd er ført på rekneskapsavdelinga i kommunen gjennom 

tenestekjøpsavtalen. Det er gitt tilskot frå kommunen med kr 2.329.000 i driftstilskot og kr 150.000 i 

investeringstilskot, totalt tilskot på  kr 2.479.000. I tillegg kjem verdien av tenestekjøpsavtalen. 

Tenestekjøpsavtalen med kommunen inneheld avtale om rekneskapstenester, IKT-tenester, 

kontorlokale og tenester frå drift/vedlikehaldsavdelinga. Endeleg kostnad for denne tenesta utgjorde 

i 2020 kr 579.785,- men den har ikkje rekneskapsmessig effekt då den er sett opp i balanse. 

Totalt sett har korona-tiltaka ikkje medført vesentlege auka  kostnader for kyrkja, men den har heilt 

klart lagt ein dempar på aktiviteten og slik redusert kostnader vi normalt skulle hatt.  

Det har ikkje vore permitteringar, då kyrkja som gravplassmyndigheit må ha beredskap heile tida.  

Driftsrekneskapen viser eit overskot på kr 84.557,31. 

 

 


